
O zaman Naxçıvan diyarı da erməni 
məkri, Azərbaycan rəhbərlərinin ögey 
münasibəti ilə qarşılaşmışdı. Ermənilər 
tərəfindən muxtar respublikaya qarşı ərazi 
iddiası, kommunikasiyaların kəsilməsi Nax-
çıvanı blokada vəziyyətinə salmışdı. Nax-
çıvan əhalisi ayağa qalxsa da onun səsinə 
Azərbaycan rəhbərliyi laqeyd münasibət 
bəsləyirdi. 

Belə bir vaxtda – 1990-cı ilin iyul 
ayında xalqımızın böyük oğlu Heydər 
Əliyevin doğulub böyüdüyü Naxçıvana 
gəlməsi, muxtar respublikanı başı üzərini 
almış təhlükədən, bu qədim diyarı erməni 
işğalından, muxtariyyətini isə ləğv olunmaq 
təhlükəsindən xilas etdi. Əgər o vaxt Nax-
çıvanın rəhbərliyinə Heydər Əliyev deyil, 
başqa bir şəxs gəlsəydi, bunu çətin ki, ba-
cara bilərdi. Ulu öndər Heydər Əliyev gözəl 
bilirdi ki, ermənilərin göz dikdiyi, blokadada 
saxladığı Naxçıvanın qorunub saxlanması 
Azərbaycan dövlətçiliyi, bütövlükdə, türk 
dünyası üçün nə deməkdir. Ulu Tanrı özü 
Heydər Əliyev kimi dahi bir şəxsiyyəti, 
təcrübəli və qüdrətli dövlət xadimini Naxçı-
vana gətirdi və o, təhlükə ilə qarşılaşan bu 
bölgəmizi xilas etdi.

Ümummilli lider Heydər Əliyevin Nax-
çıvana qayıdışı Azərbaycan və Naxçıvan 
parlamentlərinə seçki kampaniyası ilə bir 
vaxta düşdü. Naxçıvanlı seçicilər qürur 
və iftixarla böyük dövlət xadimini hər iki 
parlamentə deputat seçdilər.

Ulu öndərimizin rəhbərliyi ilə Naxçı-
vanda dövlət quruculuğu və idarəetmənin 
təkmilləşdirilməsi istiqamətində mühüm 
işlər görüldü. Azərbaycan Prezidenti İlham 
Əliyev həmin dövrü tariximizin mühüm 
mərhələsi kimi dəyərləndirərək deyib: 
“Demək olar ki, ölkəmizin müstəqilliyinin 
bünövrəsi məhz o illərdə qoyulmuşdur. 
1990-cı ildə Heydər Əliyevin rəhbərliyi 
altında Naxçıvan Muxtar Sovet Sosialist 
Respublikasının Ali Sovetinin sessiyasında 
qəbul edilmiş tarixi qərarlar Azərbaycanın 
dövlət müstəqilliyini şərtləndirdi”. 

Qeyd etməliyik ki, hələ 1990-cı ilin 17 
noyabrında keçirilən sessiyada Heydər 
Əliyev sıravi deputat kimi fəaliyyət göstərsə 
də, sessiyanın aparılması məhz ona 
həvalə olunmuş və burada ulu öndərimizin 
rəhbərliyi ilə tarixi qərarlar qəbul edilmişdi. 
“Naxçıvan Muxtar Sovet Sosialist Respub-
likasının adının dəyişdirilməsi haqqında”, 
“Naxçıvan Muxtar Respublikası Ali dövlət 
hakimiyyəti orqanı haqqında”, “Naxçıvan 
Muxtar Respublikasının dövlət rəmzləri 
haqqında” və “1990-cı il yanvar ayında 
törədilmiş Bakı hadisələrinə siyasi qiymət 
verilməsi haqqında” qərarlar Azərbaycan 
xalqının müstəqillik və milli dövlətçilik yolun-
da qəbul edilən ilk rəsmi sənədlər idi. Ulu 
öndərimizin sədrliyi ilə keçirilən həmin ses-
siyada Azərbaycan Xalq Cümhuriyyətinin 
üçrəngli dövlət bayrağı Naxçıvan MR-in 
Dövlət Bayrağı kimi təsis edilmiş və 
Azərbaycanın Ali hakimiyyət orqanları qarşı-
sında dövlət rəmzləri haqqında qərar qəbul 
edilməsi vəsatəti qaldırılmışdı.

Azərbaycan xalqının qan yaddaşında 
silinməz iz qoymuş 20 Yanvar faciəsinə 
də ilk dəfə siyasi qiymət Naxçıvan  MR-in 
Ali Məclisi tərəfindən verildi. Heydər 
Əliyev tərəfindən hazırlanan və qəbul 
edilən “1990-ci il yanvar ayında törədilmiş 
Bakı hadisələrinə siyasi qiymət verilməsi 
haqqında” qərarda ilk dəfə qanlı yanvar 
hadisələrinə düzgün siyasi qiymət verilmiş, 
bu hadisədə SSRİ rəhbərliyi ilə yanaşı, 
respublika rəhbərliyinin də böyük günahı 
olduğu göstərilmiş və onların adları açıq 
göstərilərək məsuliyyətə cəlb edilmələri 
tələb olunmuşdu. Sənəddə ilk dəfə olaraq 
20 Yanvar gününün hər il Naxçıvan Muxtar 
Respublikasında milli matəm günü kimi 
qeyd edilməsi respublika Ali Sovetindən 
xahiş edilmişdi. 

Ulu öndərin rəhbərliyi ilə irəli sürülən 
ideyalar və bu istiqamətdə Naxçıvan-
da qəbul edilən qərarlar Azərbaycan 
ictimaiyyəti tərəfindən yekdilliklə 
dəstəklənirdi. Məhz ölkə ictimaiyyətinin 
təsiri nəticəsində az sonra Azərbaycan SSR 
rəhbərliyi də bəzi addımlar atmalı oldu. 
Dövlətin adı dəyişdirilərək “Azərbaycan 
Respublikası” adlandırıldı, Azərbaycan 
Xalq Cümhuriyyətinin vaxtı ilə qəbul etdiyi 
üçrəngli bayraq Azərbaycan Respublikası-
nın Dövlət Bayrağı kimi təsdiq edildi. 

1991-ci ilin avqust–sentyabr aylarında 
Naxçıvan Muxtar Respublikasının ictimai-
siyasi həyatında mühüm hadisələr baş 
verdi. Avqustun sonunda Naxçıvan Muxtar 
Respublikası Ali Məclisinin sessiyası 
işə başlasa da, respublikada yaranmış 
vəziyyətlə bağlı işi dayanmışdı. Sentyabrın 
ilk günündə muxtar respublikanın bütün 
sakinləri ayağa qalxıb qüdrətli dövlət xadimi 
Heydər Əliyevin Naxçıvan Muxtar Res-

publikası Ali Məclisinin Sədri vəzifəsini öz 
üzərinə götürməsini təkidlə tələb edirdilər. 
Şəhərdə bir neçə gün ara vermədən davam 
edən və 60-70 min nəfərin iştirak etdiyi 
mitinqlərdə xalq öz qəti tələbindən dönmür-
dü. 

Naxçıvan Muxtar Respublikası Ali 
Məclisinin sentyabrın 3-də keçirilən 
fövqəladə sessiyasında deputatlar çıxış 
edərək bildirdilər ki, istər Azərbaycanda, 
istərsə də muxtar respublikada çox gərgin 
vəziyyət yaşanır. Ona görə də, bu ağır 
vəziyyətdə bizə elə bir rəhbər lazımdır ki, 
o öz müdrikliyi, nüfuzu, yüksək təşkilatçılıq 
qabiliyyəti ilə xalqı birləşdirə bilsin, muxtar 
respublikaya bacarıqla rəhbərlik etsin. Belə 
bir şəxsiyyət Azərbaycan xalqının yaxşı 
tanıdığı, sevdiyi, tək ölkəmizdə deyil, bütün 
dünyada böyük nüfuza malik olan Heydər 
Əliyevdir. Heydər Əliyevin namizədliyi 
irəli sürülsə də o, 4 dəfə çıxış edərək 
namizədliyini irəli sürənlərə minnətdarlığını 
bildirərək təkidlə xahiş etmişdi ki, onun 
namizədliyini səsə qoymasınlar. 

Lakin sessiya yekdilliklə Heydər Əliyevi 
Naxçıvan Muxtar Respublikası Ali Məclisinin 
Sədri seçdi. Sentyabrın 4-də davam edən 
sessiyadakı bəyanatında ulu öndərimiz bu 
məsələyə də xüsusi toxundu: “Dünən dörd 
dəfə çıxış etdim, bildirdim və xahiş etdim 
ki, mənim namizədliyim müzakirə olunma-
sın. Nə səbəbə? Ona görə ki, mən hələ 
keçən il Moskvadan Azərbaycana gələrkən, 
jurnalistlərə verdiyim müsahibələrdə və 
görüşlərdə, bu ilin əvvəlində Azərbaycan 
Ali Sovetinin sessiyasında çıxış edərkən 
və nəhayət, son sessiyada bildirmişdim ki, 
Azərbaycana hakimiyyətə qayıtmaq üçün 
gəlməmişəm. Mən ancaq Azərbaycanın 
bu ağır dövründə, çətin vaxtında xalqı-
ma kömək etmək, xidmət etmək üçün 
gəlmişəm. Mənə bir neçə dəfə Moskvada, 
elə burada da sual verilmişdi ki, bəs siz öz 
köməyinizi nədə görürsünüz? Cavab ver-
mişdim ki, mən Azərbaycan xalqının hər bir 
tapşırığını yerinə yetirməyə hazıram. 

Mənim razılığım olmadan, mən bunu 
qətiyyətlə deyirəm və bunu hamı bilməlidir, 
məni Naxçıvan MR Ali Məclisinə sədr 
seçdilər. Sədr seçiləndən sonra da mən 
sədrlik etməkdən imtina etdim. İclası axıra 
qədər sədrin müavini Anar Səfərov apa-
rırdı. Çox böyük əziyyət, mənəvi əziyyət 
içərisindəydim ki, mənim razılığım olma-
dan məni sədr seçdilər. Ancaq bu zama-
nın, bu dəqiqələrin, bu saatın hökmünü 
nəzərə almaya bilməzdim. Dünən sessiya 
keçirilərkən binanın qarşısına minlərlə 
Naxçıvan əhalisi (təkcə şəhərdən yox, 
rayonlardan, kəndlərdən gələnlər) kənardan 
sessiyaya təsir göstərir və tələb edirdilər ki, 
Heydər Əliyev seçilsin. Onların təzyiqinin 
qarşısında dura bilməzdim... 

Eyni zamanda mən öz taleyimi xalqa 
tapşırmışam və xalqın iradəsini, yəqin ki, 

indi bu müddətdə, bu çətin dövrdə yerinə 
yetirməliyəm”.

Sentyabrın 5-də Nehrəm kəndində 
(Babək rayonu) seçicilərin Azərbaycanın 
xalq deputatı, Naxçıvan Muxtar Respub-
likası Ali Məclisinin Sədri Heydər Əliyevlə 
görüşü olmuşdu. Həmin görüşdə Heydər 
Əliyev demişdi: “İndiki vəziyyəti daha aydın 
təsəvvür etmək üçün dəqiq dərk etmək 
lazımdır ki, köhnə sistem dağılır və onu 
yeni ictimai-siyasi və iqtisadi təsisatlar əvəz 
etməlidir. Bu, bəlkə də, çətin və məsuliyyətli 
dövrdür. İndi bizə həmişəkindən daha çox 
birlik və yekdillik lazımdır. Lakin xalqın 
birliyini pozmaq, etimadsızlıq yaratmaq, 
onu cəbhələşmə girdabına salmaq istəyən 
qüvvələr vardır. Həmin qüvvələr bizi, 
əslində, özünütəcrid vəziyyətinə çağırırlar. 
Guya, Ali Məclis Naxçıvan Muxtar Respub-
likasının Azərbaycanın tərkibindən çıxması 
barədə qərar qəbul etmişdir. Lakin biz 
həmişə olduğu kimi, indi də deyirik ki, Nax-
çıvan Muxtar Respublikası Azərbaycanın 
ayrılmaz tərkib hissəsidir və belə də 
 olacaqdır”.

Görkəmli dövlət xadimi Heydər Əliyevin 
Naxçıvan Muxtar Respublikası Ali Məclisinin 
Sədri seçilməsi Azərbaycan xalqının 
taleyində böyük siyasi əhəmiyyətə  
malik tarixi hadisə idi. Məsələ heç də  
keçmiş sovetlər ittifaqının siyasi   
bürosunda təmsil olunmuş nüfuzlu siyasi 
simanın – SSRİ Nazirlər Soveti Sədrinin 
keçmiş birinci  müavinin Azərbaycanın 
ərazisinin bir hissəsində – muxtar res-
publikada Ali Məclisə Sədr vəzifəsinə 
seçilməsində deyildi. Heydər Əliyev, ilk 
növbədə, Naxçıvanda fəal və peşəkar 
fəaliyyəti ilə milli dövlətçiliyə inam hissini 
formalaşdırmağa başladı və buna nail oldu. 

Ümuimmilli lider Heydər Əliyevin Nax-
çıvan Muxtar Respublikası Ali Məclisinin 
Sədri seçilməsi Azərbaycanın mürəkkəb və 
ağır dövrünə təsadüf edirdi. Dağlıq Qara-
bağ problemi ətrafında yayılan dalğanın 
zərbə qüvvəsinə məruz qalan, sərhədyanı 
kəndləri ermənilər tərəfindən işğal və qarət 
olunan, dincliyi əlindən alınan Naxçıvan, 
həqiqətən də, taleyin ümidinə buraxılmışdı. 
Ulu öndərin Naxçıvan MR Ali Məclisinin 
Sədri seçilməsi Naxçıvanı və bütün 
Azərbaycanı gözlənilən fəlakətlərdən xilas 
etmək üçün real imkan yaratdı. Heydər 
Əliyevin ilk gündən başlayaraq atdığı ad-
dımlar, həyata keçirdiyi tədbirlər Naxçıvanı 
düşmən əlinə keçmək təhlükəsindən xilas 
etdi. Muxtar respublikanın rəhbəri kimi o, 
bölgənin erməni təcavüzündən müdafiəsi 
ilə bilavasitə məşğul olmağa başladı, bu 
məsələ onun əsas fəaliyyət istiqamətinə 
çevrildi.

Heydər Əliyevin təşəbbüsü ilə Naxçı-
van Muxtar Respublikasını Ermənistanın 
hərbi təcavüzündən qorumaq, əhalisinin 
təhlükəsizliyini təmin etmək məqsədilə Ali 
Məclisin 7 sentyabr 1991-ci il tarixli qərarı 

ilə Naxçıvan MR Dövlət Milli Müdafiə 
Komitəsi yaradıldı. Bu qərar Naxçıvanın 
müdafiəsinin gücləndirilməsi istiqamətində 
atılan ilk addım oldu.

1992-ci ilin may ayı Azərbaycanın, o 
cümlədən, Naxçıvan Muxtar Respublikası-
nın müasir tarixinin ən mürəkkəb və gərgin 
dövrünü təşkil edir. Bu dövrdə Bakıda siyasi 
qüvvələrin başı hakimiyyət mübarizəsinə 
qarışdığından ermənilər Azərbaycana qarşı 
hücumlarını genişləndirərək Şuşa və Laçın 
şəhərlərini ələ keçirmişdilər. Ermənilər 
yaranmış şəraitdən istifadə edərək Naxçı-
vanı ələ keçirmək üçün mayın ilk günündə 
muxtar respublikaya qarşı hərbi təcavüzə 
başladılar. Mayın 18-də ermənilərin mux-
tar respublikaya ikinci hücumu başladı. 
Ermənilərin hücumu nəticəsində hərbçilər 
və dinc əhali arasında çoxlu həlak olanlar, 
yaralananlar var idi.

Belə mürəkkəb şəraitdə Heydər Əliyevin 
fenomenal siyasətçi və diplomat dühası 
Naxçıvanı real işğal təhlükəsindən xilas 
etdi. Ali Məclisin Sədri xarici dövlətlərin 
başçılarına, beynəlxalq qurumlara, 
dünya ictimaiyyətinə müraciət edərək 
Ermənistanın Azərbaycan torpaqlarına, 
o cümlədən, Naxçıvana hərbi təcavüzü 
barədə məlumat vermiş, bu təcavüzü da-
yandırmaq üçün əməli tədbirlər görülməsini 
tələb etmişdi. Heydər Əliyevin diplomatik 
fəallığı, bütün dünya ictimaiyyətini ayağa 
qaldırması Ermənistanı geri çəkilməyə 
məcbur etdi. Heydər Əliyevin həyata 

keçirdiyi genişmiqyaslı müdafiə tədbirləri 
nəticəsində Naxçıvan Muxtar Respubli-
kası xarici ölkələrdən böyük dəstək alan 
Ermənistanın işğalından xilas edilmişdir.

Naxçıvan Muxtar Respublika-
sında müstəqil dövlət quruculuğu və 
demokratikləşmə prosesi sürətlə getməkdə 
idi. Dünya şöhrətli siyasət və dövlət xadimi 
Heydər Əliyevin başçılığı altında Naxçıvan 
Muxtar Respublikası Ali Məclisinin qəbul 
etdiyi qərarlar muxtar respublikanın əhalisi 
tərəfindən tam dəstəklənir və müdafiə 
edilirdi. Qəbul edilən qərarlar Azərbaycan 
Respublikasının müstəqilliyinə yönəlmiş 
addımlar idi.

Naxçıvan MR Ali Məclisinin 1991-ci 
il dekabrın 15-də keçirilmiş sessiyasın-
da Azərbaycan Respublikasının dövlət 
müstəqilliyi üzrə “Azərbaycan Respub-
likasının Referendumunun keçirilməsi 
haqqında” Azərbaycan Respublikası Ali 
Sovetinin 15 noyabr 1991-ci il tarixli qərarı 
geniş müzakirə olundu. Alu Məclis Sədri 
Heydər Əliyev məsələ ilə bağlı çıxış edərək 
respublika rəhbərliyinin mövqeyini kəskin 
tənqid etdi. Dövlət müstəqilliyi ilə bağlı mü-
hüm və tarixi qərarların qəbul edilməsinin 
əsassız olaraq gecikdirilməsinin respublika 
rəhbərinin dövlət müstəqilliyinə nail olma-
sına daxilən hazır olmaması ilə əlaqədar 
olduğunu bildirdi.

Naxçıvan Muxtar Respublikası 
Ali Məclisi bu aktın qəbul edilməsini 
Azərbaycan Respublikasının dövlət 
müstəqilliyinin bərpa edilməsi və onun 
suveren dövlət kimi tanınması, beynəlxalq 
hüququn subyekti kimi fəaliyyət göstərməsi 
yolunda atılan bir addım kimi bəyəndiyini 
bildirmişdi. 

Naxçıvan Muxtar Respublikası Ali 
Məclisin həmin dövrdə qəbul etdiyi qərarlar 
içərisində öz tarixi əhəmiyyətinə görə 
 1991-ci il 16 dekabr tarixli “31 Dekabr Dün-
ya Azərbaycan türklərinin milli həmrəylik 
və birlik günü haqqında” qərarı mühüm 
yer tutur. Belə bir tarixi qərarın qəbul 
edilməsi Heydər Əliyev müdrikliyinin və 
uzaqgörənliyinin təcəssümü idi. Ötən əsrin 
90-cı illərinin əvvəllərində sovetlər birliyinin 
dağılması ilə istiqlaliyyətini bərpa etmiş 
Azərbaycanda xalqın milli birliyinin yaradıl-
ması ən aktual vəzifə kimi qarşıda daya-
nırdı. Çünki həmin dövrün ortaya çıxardığı 
çətinliklərin və problemlərin həlli, eləcə də, 
müstəqilliyin daha etibarlı şəkildə qorun-
masının təmin edilməsi, milli dövlətçilik 
ənənələrinin bərqərar olması yalnız xalqın 
ideya birliyinin yaradılmasından asılı idi. 

Lakin çox təəssüf ki, müstəqilliyin 
ilk illərində respublikaya rəhbərlik edən 
qüvvələr bu tarixi zərurəti obyektiv şəkildə 
qiymətləndirə bilmədilər. Nəticədə, 
Azərbaycanda cəmiyyətin tələblərini əhatə 
edən siyasi pərakəndəlik və ideoloji parça-
lanma meylləri müşahidə edilməyə başlan-
dı. Halbuki, o dövrdə ümummilli birliyə nail 
olmaq üçün kifayət qədər obyektiv şərait 
mövcud idi. Ən acınacaqlısı isə o idi ki, bu 
pərakəndəlik xaricdə yaşayan soydaşları-
mız arasında da özünü açıq şəkildə büruzə 
verirdi.

Naxçıvan Muxtar Respublika-
sı Ali Məclisinin qəbul etdiyi qərar 
Azərbaycan xalqının çoxəsrlik tarixində 
ən mühüm hadisələrdən biri oldu. Dünya 
azərbaycanlılarının həmrəylik gününün təsis 
edilməsi Azərbaycan xalqının ümummilli 
birliyinin nə qədər mühüm bir amil olduğu-
nu göstərməklə yanaşı, həm də müxtəlif 
ölkələrdə yaşayan həmvətənlərimiz arasın-

da ideoloji bütövləşmənin təməlini qoydu.
Naxçıvan MR Ali Məclisin Sədri Heydər 

Əliyev məsələnin müzakirəsində çıxış 
edərək qeyd etmişdi: “Dünya Azərbaycan 
türklərinin milli həmrəylik və birlik günü 
haqqında məsələnin Naxçıvan Muxtar Res-
publikası Ali Məclisi sessiyasında müzakirə 
olunması, böyük siyasi əhəmiyyətli qərar 
qəbul edilməsi Azərbaycan türklərinin uzun 
illər ayrılıqdan sonra birləşməsi yolun-
da ilk addımdır. Biz böyük qürur hissi ilə 
qeyd edə bilərik ki, bu, məhz Naxçıvanda, 
qədim türk diyarında irəli sürülmüşdür”. Ali 
Məclisin qərarında dekabrın 31-də Dünya 
Azərbaycan türklərinin milli həmrəylik və 
birlik günü elan olunması və hər il bayram 
edilməsi, həmin günün Naxçıvan Muxtar 
Respublikası ərazisində istirahət günü he-
sab edilməsi, bu günün bütün Azərbaycan 
Respublikasında rəsmən qeyd edilməsi 
üçün qanunvericilik təşəbbüsü qaydasında 
Azərbaycan Respublikası Ali Sovetinə təklif 
verilməsi kimi müddəalar öz əksini tapmış-
dı. 

Ulu öndər Heydər Əliyevin uzaqgörənliyi 
həm də ondan ibarət idi ki, o, böyük 
təşəbbüslə xalqı böyük bir ideya– 
azərbaycançılıq məfkurəsi ətrafında sıx 
birləşdirməyə çalışdı. Ulu öndər bunun 
nə qədər həyati zərurət olduğunu əməli 
işilə sübut edirdi. Qeyd edirdi ki, xalq 
birləşməsə, həmrəyliyə nail olmasa, 
müstəqilliyini və azadlığını da qoruyub 
saxlaya bilməyəcək.

Ümummilli lider Heydər Əliyevin Ali 
Məclisin Sədri kimi bütün fəaliyyəti muxtar 
respublikanın düşdüyü ağır vəziyyətdən 
çıxarılmasına, sərhəd kəndlərinin və 
muxtar respublikanın təhlükəsizliyinin təmin 
edilməsinə, əhalinin sosial vəziyyətinin 
yaxşılaşdırılmasına və başqa bir sıra 
vacib məsələlərin həllinə yönəlmişdi. 
Heydər Əliyev muxtar respublikanı sosi-
al-iqtisadi böhrandan, blokadanın yarat-
dığı çətinliklərin aradan qaldırılmasından, 
bölgəni real erməni işğalı təhlükəsindən 
xilas etmək üçün ciddi tədbirlər gördü, 
qonşu Türkiyə Cümhuriyyəti və İran İslam 
Respublikası ilə əlaqələr yaratdı, “Ümid” 
körpüsü istifadəyə verildi, həmin dövlətlərə 
səfərlər etdi, müqavilələr bağladı, onların 
Naxçıvana yardım göstərməsinə nail oldu. 
Naxçıvan Muxtar Respublikasının vahid 
inkişaf və müdafiə fondu yaradıldı. 

Azərbaycanda ilk dəfə olaraq məhz 
Naxçıvanda Heydər Əliyevin təşəbbüsü ilə 
iqtisadi islahatlara başlanılmış, 1992-ci il 
aprelin 6-da Naxçıvan Muxtar Respublikası 
Ali Məclisinin sessiyasında aqrar islahat-
larla bağlı məsələlər müzakirə edilmişdi: 
“Naxçıvan Muxtar Respublikasında zərərlə 
işləyən kolxoz və sovxozlar haqqında” və 
“Rentabelli işləyən kolxoz və sovxozların ic-
timai mal-qarasının özəlləşdirilməsi barədə 
təkliflər haqqında”.

Ali Məclisin hər iki qərarı qısa müddət 
ərzində öz müsbət nəticələrini göstərmişdi, 
muxtar respublikada kənd təsərrüfatının 
inkişafı, əhalinin ərzaq məhsulları ilə 
təminatının yaxşılaşdırılması üçün əlverişli 
zəmin yaratmışdı. Dahi siyasət və dövlət 
xadimi Heydər Əliyevin və onun rəhbərlik 
etdiyi Ali Məclisin fəaliyyətinin ən bö-
yük uğurlarından biri muxtar respublika 
ərazisindəki sovet qoşun hissələrinin 
dincliklə oradan çıxarılması, onlara 
məxsus silah-sursatın, hərbi texnikanın, 
əmlakın tamamilə Azərbaycanın ixtiyarı-
na verilməsinə nail olması oldu. Heydər 
Əliyev bu mürəkkəb işi elə incəliklə həyata 
keçirmişdi ki, keçmiş MDB məkanında, 
hətta Şərqi Avropada sovet qoşunlarının 
çıxarılması zamanı müşahidə olunmuş 
gərginlik Naxçıvan Muxtar Respublikasında 
yaranmamışdı. 

Ağır şəraitdə Heydər Əliyev böyük 
dövlət xadimi, qətiyyətli və iradəli siyasətçi 
olduğunu növbəti siyasi gedişi ilə sübut 
etdi. Azərbaycanın digər bölgələrində sovet 
ordusundan qalan silah-sursat dağıdıldı-
ğı, talan edildiyi bir vaxtda Naxçıvandakı 
sovet qoşunlarının arsenalının bütünlüklə 
muxtar respublikanın dövlət orqanlarının 
nəzarəti altında təhvil-təslimini təmin etdi. 
Beləliklə, Naxçıvanda Azərbaycan Ordu-
sunun birləşmələri formalaşdı və bunun 
nəticəsində ermənilərin hücumlarına 
qətiyyətlə cavab verildi. 

Müdrik dövlət xadimi və strateq 
Heydər Əliyevin qətiyyəti və ağıllı siyasəti 
bu müqəddəs vətən torpağını düşmən 
caynağından xilas etdi, onu Azərbaycana 
qaytardı. Tale Heydər Əliyevi bu regiona 
göndərməklə Naxçıvanı Dağlıq Qaraba-
ğın və Azərbaycanın digər işğal olunmuş 
rayonlarının acı aqibətindən qorudu, 
“Azərbaycanın bu qədim torpağını xilas 
edən Heydər Əliyev özünə Naxçıvan boyda 
əbədi, həmişəyaşar abidə ucaltdı”. 

Heydər Əliyevin Naxçıvan Muxtar 
Respublikası Ali Məclisinə rəhbərlik 
etməsi sayəsində muxtar respublikanın 
təhlükəsizliyi təmin edilmiş, sosial-iqtisadi 
məsələlərin həllinə nail olunmuş, siyasi-iqti-

sadi islahatlar həyata keçirilmiş, bütövlükdə 
Azərbaycan üçün taleyüklü olan qərarlara 
imza atılmış, müstəqil dövlətçiliyin kon-
septual istiqamətləri müəyyənləşdirilmişdi. 
Onun rəhbərliyi ilə Ali Məclisin tarixi 
qərarları müstəqilliyə doğru böyük dönüşün 
ilkin əsasları olmuşdur.

Azərbaycanın sonrakı inkişafında mü-
hüm rol oynayan Yeni Azərbaycan Partiyası 
21 noyabr 1992-ci ildə – ulu öndər Heydər 
Əliyevin Naxçıvandakı fəaliyyət illərində 
yaradıldı. Heydər Əliyevin 1991–1993-cü 
illərdə Ali Məclisə Sədrliyi dövründə qəbul 
edilən qərarlar təkcə Naxçıvan üçün deyil, 
bu, Azərbaycanın xilasına yönəlmiş mühüm 
tarixi hadisələrdir. 

Heydər Əliyevin quruculuq və xilas-
karlıq missiyası 1993–2003-cü illərdə 
Azərbaycanı özünə qaytardı, müstəqil 
dövlətçiliyin yaradılması və inkişaf 
etdirilməsi sahəsində əldə etdiyi möhtəşəm 
uğurlarla ölkəmizi beynəlxalq aləmdə söz 
sahibinə çevirdi, iqtisadi və sosial həyatda 
böyük nailiyyətlərə imza atdı. Heydər 
Əliyevin ideyaları və uğurla tətbiq olu-
nan siyasi kursu sonrakı illərdə də böyük 
nailiyyətlərin əldə edilməsinin əsas stimulu, 
hərəkətverici qüvvəsi oldu.

Ulu öndər Heydər Əliyev ideyalarını və 
dövlətçilik təlimini Azərbaycan Prezidenti 
İlham Əliyev tərəfindən yaradıcı şəkildə 
inkişaf etdirilməsini təmin etməklə ölkəmizin 
hərtərəfli, dinamik və dayanıqlı inkişafına 
nail olmuşdur. Heydər Əliyevin Naxçıvan-

la bağlı arzuları da ən yüksək səviyyədə 
həyata keçirilmişdir. Qüdrətli dövlət 
xadiminin “İstəyirəm ki, mənim arzum, 
istəklərim, Azərbaycan dövləti haqqında, 
müstəqil Azərbaycanın gələcəyi haqqında 
və Azərbaycanın ayrılmaz hissəsi olan Nax-
çıvan haqqında planlarım, arzularım yerinə 
yetirilsin” – fikirləri ölkəmizdə, eləcə də, 
muxtar respublikamızda öz əksini tapıb. 

Artıq Azərbaycan Qarabağ problemini 
uğurla həll edib, ərazi bütövlüyümüz bərpa 
edilib, işğal olunmuş rayonlarımız Ali Baş 
Komandan İlham Əliyevin rəhbərliyi ilə 
qəhrəman ordumuz tərəfindən azad edilib. 
Bu gün Şuşada bərpa, quruculuq işləri 
aparılır, Xarıbülbül festivalı, Vaqif poezi-
ya bayramı keçirilir, qonaqları və şəhər 
sakinlərini qarşılamaq üçün şəhərdə lazımi 
tədbirlər həyata keçirlir.

Müdrik dövlət xadimi və milli lider 
Heydər Əliyevin ideyalarının uğurla davam 
etdirildiyi Naxçıvan Muxtar Respublika-
sı bu gün tarixin heç bir mərhələsində 
görülməmiş uğurlara imza atır. Naxçıvan 
heç vaxt indiki qədər abad, gözəl və 
inkişaf səviyyəsində olmamışdır. Naxçıvan 
Azərbaycan Respublikasının ən inkişaf 
etmiş regionlarından birinə çevrilmişdir. 
Təsadüfi deyildir ki, Naxçıvan Muxtar 
Respublikası “Caspian European Club”un 
2017-2018-ci illər üçün keçirdiyi illik inves-
tisiya reytinqində lider olmuşdur. Naxçıvan 
sürətlə inkişaf edən, dinamik və dayanıqlı 
inkişafı ilə seçilən, bütün sahələrdə inkişafa 
nail olan muxtar respublikadır. Muxtar 
respublikanın uğurlu nailiyyətləri ilə diqqəti 
cəlb etməsi Ali Məclisin Sədri Vasif Talı-
bovun dövlətçiliyə sədaqəti, məqsədyönlü 
və yorulmaz fəaliyyəti, yüksək idarəetmə 
bacarığına malik olması ilə bağlıdır. Muxtar 
respublika hər ildə əvvəlki ilin nailiyyətlərini 
təkrar etmir, bir qədər də irəli gedir.

Azərbaycan Prezidenti İlham Əliyev 
Naxçıvan Muxtar Respublikasına hər 
səfərində burada görülmüş işlərə, əldə edil-
miş uğurlara yüksək qiymət vermişdir. Pre-
zidentin muxtar respublikaya son səfərində 
buradakı inkişafın sürətlə aparılmasından 
bəhs edərək demişdir: “Hər zaman Naxçı-
vanda olanda, burada inkişafı görəndə çox 
sevinirəm... Naxçıvan sürətlə inkişaf edir. 
Bütün sahələr üzrə işlər müsbət istiqamətdə 
gedir. Naxçıvan Muxtar Respublikası son 
20 il ərzində iqtisadi artımın templərinə görə 
rekordsmen bölgədir”.

Göründüyü kimi, ulu öndər Heydər 
Əliyevin Naxçıvan Muxtar Respublikası Ali 
Məclisinin Sədri seçilməsi Azərbaycanın 
müstəqillik tarixində taleyüklü, əlamətdar 
və ümummilli önəm dfaşıyan bir hadisədir. 
Heydər Əliyevin Naxçıvana və böyük 
siyasətə qayıdışı ilə ölkəmizdə başlanan 
milli dirçəliş prosesi müstəqilliyin bərqərar 
edilməsi və möhkəmlənməsində böyük rol 
oynadı. Bu mənada, Heydər Əliyevin siyasi 
fəaliyyətinin Naxçıvan dövrü müstəqillik 
tariximizdə nadir siyasi missiyanın 
gerçəkləşdirildiyi zaman kəsiyi kimi yer 
tutur. 

Ümummilli lider Heydər Əliyevin Mosk-
vadan Vətənə dönüşü ilə Bakıya respub-
lika rəhbərliyinə qayıdışı arasındakı 3 ilə 
yaxın müddət ərazi bütövlüyünü qorumağa 
məhkum və müstəqilliyini qazanmaqda 
olan Azərbaycanın dövlətçiliyinin xilasına 
yönəlmiş tarixi dövr olaraq qiymətləndirilir. 

İsmayıl HACIYEV,  
AMEA Naxçıvan Bölməsinin sədri, 

akademik

Ümummilli lider Heydər Əliyevin 
xilaskarlıq missiyası sayəsində Azərbaycan 

böyük təhlükələri dəf etməyi bacardı
30 il əvvəl – 3 sentyabr 1991-ci ildə ulu öndər Heydər Əliyev 

Naxçıvan Muxtar Respublikası Ali Məclisinin Sədri seçilmişdir

Ötən əsrin 80-ci illərinin sonu – 90-cı illərinin əvvəllərində Azərbaycan 
çətin bir vəziyyətlə qarşılaşmışdı. Erməni millətçiləri sovetlər birliyinin 
sonuncu rəhbəri Mixail Qorbaçovun yeritdiyi bədnam yenidənqurma 

siyasətindən “ruhlanaraq” Azərbaycana qarşı ərazi iddialarına başlamışdılar. 
Bunun nəticəsində respublikamızda ictimai-siyasi vəziyyət mürəkkəb xarakter 
almış, Azərbaycan ərazisinin böyük bir hissəsini – Qarabağın dağlıq hissəsini 
itirmək təhlükəsi ilə üz-üzə qalmışdı. Sovet rəhbərliyinin ermənipərəst siyasəti, 
Azərbaycan rəhbərliyinin zəifliyi və xəyanətkarlığı ermənilərin daha fəal 
mübarizə aparmalarına şərait yaratmışdı.


